
BO‘LAJAK TASVIRIY SAN’AT 
O‘QITUVCHILARINING 
EKOLOGIK KOMPETENTLIGINI 
BADIIY-LOYIHAVIY FAOLIYAT 
ORQALI RIVOJLANTIRISH 
METODIKASI
Istamov Zavqiddin Sa’dulloyevich
SamDU “san’atshunoslik” kafedrasi v. b dotsenti

Annotatsiya: Bugungi kunda bo‘lajak tasviriy san’at o‘qituvchilarining ekologik kompetentligini rivojlantirishda badiiy-
loyihaviy faoliyatning o‘rni, mazmuni va metodik asoslarini o‘rganish muhimdir. Sababi, zamonaviy ta’lim tizimida ekologik 
madaniyatni shakllantirish dolzarb masala sifatida qaralib, uni samarali rivojlantirishda integrativ yondashuvlar muhim 
ahamiyat kasb etadi. Shu ma’noda, tadqiqotda tasviriy san’at fanining imkoniyatlari orqali talabalarda ekologik tafakkur, 
mas’uliyat va ijodiy yondashuvni shakllantirish yo‘llari yoritilgan. Shuningdek, badiiy-loyihaviy faoliyat asosida ishlab 
chiqilgan metodik model, uning tarkibiy qismlari hamda amaliy qo‘llash mexanizmlari bayon etilgan va loyiha asosida 
o‘qitish, ekologik muammolarni badiiy talqin etish hamda kreativ faoliyatni tashkil etish orqali talabalar kompetentligini 
oshirishga xizmat qiluvchi metod va vositalar taklif etilgan.

Kalit so‘zlar: ekologik kompetentlik, tasviriy san’at ta’limi, badiiy-loyihaviy faoliyat, pedagogik metodika, ekologik 
madaniyat, kreativ yondashuv, loyiha asosida o‘qitish, integrativ ta’lim, bo‘lajak o‘qituvchi, kasbiy kompetensiya.
Abstract: Today, it is important to study the role, content, and methodological foundations of artistic project-based activ­
ities in developing the environmental competence of future visual arts teachers. Since the formation of ecological culture 
is considered a pressing issue in modern education, integrative approaches play a significant role in its effective devel­
opment. In this regard, the study highlights ways to develop students’ ecological thinking, responsibility, and creative 
approach through the potential of visual arts education. It also describes a methodological model based on artistic proj­
ect-based activities, its structural components, and mechanisms of practical implementation. In addition, methods and 
tools aimed at enhancing students’ competence through project-based learning, artistic interpretation of environmental 
issues, and the organization of creative activities are proposed.

Key words: environmental competence, visual arts education, artistic project-based activity, pedagogical methodology, 
ecological culture, creative approach, project-based learning, integrative education, future teacher, professional compe­
tence.
Аннотация: В настоящее время важно изучение роли, содержания и методических основ художественно-про­
ектной деятельности в развитии экологической компетентности будущих учителей изобразительного искусства. 
Поскольку в современной системе образования формирование экологической культуры рассматривается как 
актуальная задача, важное значение имеют интегративные подходы к её эффективному развитию. В этом смысле 
в исследовании освещены пути формирования у студентов экологического мышления, ответственности и твор­
ческого подхода через возможности предмета изобразительного искусства. Также описана методическая модель, 
разработанная на основе художественно-проектной деятельности, её структурные компоненты и механизмы 
практического применения, а также предложены методы и средства, способствующие повышению компетент­
ности студентов через проектное обучение, художественную интерпретацию экологических проблем и органи­
зацию творческой деятельности.

Ключевые слова: экологическая компетентность, обучение изобразительному искусству, художественно-про­
ектная деятельность, педагогическая методика, экологическая культура, творческий подход, проектное обучение, 
интегративное образование, будущий учитель, профессиональная компетенция.

KIRISH
Bugungi globallashuv jarayonida ekologik muammolarning keskinlashuvi, iqlim o‘zgarishlari, tabiiy 

resurslarning kamayishi hamda atrof-muhit ifloslanishi insoniyat oldiga jiddiy vazifalarni qo‘ymoqda. Bu esa ta’lim 
tizimida ekologik tarbiya va ekologik madaniyatni shakllantirish masalasining dolzarbligini yanada oshirmoqda. 
Ayniqsa, bo‘lajak pedagog kadrlarni tayyorlash jarayonida ekologik kompetentlikni rivojlantirish, ularni tabiatga 
ongli va mas’uliyatli munosabat ruhida tarbiyalash muhim pedagogik vazifalardan biri hisoblanadi.

O‘zbekiston Respublikasida ekologik ta’limni rivojlantirish davlat siyosati darajasiga ko‘tarilgan bo‘lib, bu 
borada qator muhim normativ-huquqiy hujjatlar qabul qilingan. Xususan, O‘zbekiston Respublikasi Vazirlar 
Mahkamasining 2019-yil 27-maydagi 434-sonli1 “O‘zbekiston Respublikasida ekologik ta’limni rivojlantirish 
konsepsiyasini tasdiqlash to‘g‘risida”gi qarorida respublika hududlaridagi ekologik muammolar yechimiga ta’lim 
tizimi orqali hissa qo‘shish, o‘sib kelayotgan yosh avlodning ekologik savodxonligini oshirish, ekologik ong va 
ekologik madaniyatni shakllantirish hamda ekologik ta’lim va tarbiya jarayonini samarali tashkil etish asosiy 
vazifalar sifatida belgilangan [1]. 

Shuningdek, O‘zbekiston Respublikasi Prezidentining 2024-yil 26-sentabrdagi PF-149-sonli2 “Ekologiya 
va atrof-muhitni muhofaza qilish sohalarida ochiqlikni ta’minlash hamda boshqarish tizimini yanada takomil­
lashtirish chora-tadbirlari to‘g‘risida”gi Farmoni ekologik sohada boshqaruv tizimini takomillashtirish, ochiqlik 
va samaradorlikni oshirishga qaratilgan muhim hujjat bo‘lib, unda ekologik madaniyatni rivojlantirishga alohida 
e’tibor qaratilgan [2].

Bundan tashqari, 2025-yil 7-fevralda qabul qilingan PF-16-son3 “O‘zbekiston - 2030” strategiyasini “Atrof-
muhitni asrash va yashil iqtisodiyot yili”da amalga oshirishga oid davlat dasturi ham ekologik barqarorlikni 
ta’minlash, yashil iqtisodiyotni rivojlantirish va ekologik ongli jamiyatni shakllantirishga xizmat qiladi [3].

MAVZUGA OID ADABIYOTLAR SHARHI
Ekologik ta’limot va ekologik madaniyatning shakllanishi insoniyat tafakkurining uzoq tarixiy rivojlanish 

jarayoni bilan chambarchas bog‘liqdir. Tabiat va inson o‘rtasidagi o‘zaro munosabatlarni anglashga bo‘lgan 
dastlabki ilmiy yondashuvlar qadimgi davrlarga borib taqaladi.

Xususan, antik faylasuf Aristotel (mil. avv. 384-322 yy.) o‘z asarlarida tirik organizmlar, ularning yashash 
muhiti va o‘zaro bog‘liqligi haqida muhim fikrlarni ilgari surgan. U tabiatdagi muvozanat va organizmlar o‘rta­
sidagi aloqadorlikni tushuntirishga harakat qilgan bo‘lib, bu keyinchalik ekologik tafakkurning shakllanishiga 
zamin yaratgan.

XIX asrga kelib ekologik bilimlar ilmiy asosda rivojlana boshladi. Jumladan, Charles Darwin tomonidan 
1859-yilda yaratilgan evolyutsiya nazariyasi tirik organizmlarning yashash muhiti bilan uzviy bog‘liqligini ilmiy 
jihatdan asoslab berdi [9].

Markaziy Osiyo va O‘zbekiston hududida ekologik tafakkurning shakllanishi buyuk allomalarimiz faoliyati 
bilan bevosita bog‘liqdir. Jumladan, Muhammad al-Xorazmiy, Al-Farobiy, Al-Beruniy va Ibn Sino kabi allomalar 
tabiat, undagi muvozanat, o‘simlik va hayvonot dunyosi hamda insonning tabiatga munosabati haqida qimmatli 
ilmiy va falsafiy qarashlarni ilgari surganlar. Ularning asarlarida ekologiya fan sifatida hali shakllanmagan 
bo‘lsa-da, tabiatni asrash, undan oqilona foydalanish, ekologik muvozanatni saqlashga oid g‘oyalar aniq ifoda­
langan.

K. Holiqberdiyevning “Ekologik ta’limni tashkil etish texnologiyalari”, O‘.M. Asqarovaning “Uzluksiz ta’lim 
tizimida ekologik tarbiya” [10], M. Xayitboyevning “Talabalarda ekologik kompetentlikni rivojlantirish” [11] va 
D.S. Karamatovalarning ilmiy izlanishlari ekologik ta’lim va tarbiya metodikasini boyitishda muhim ahamiyat 
kasb etadi [12].

Bo‘lajak tasviriy san’at o‘qituvchilarining ekologik kompetentligini rivojlantirish masalasi bugungi ta’lim 
tizimining ustuvor yo‘nalishlaridan biri hisoblanadi. Chunki zamonaviy jamiyatda ekologik muammolar nafaqat 
tabiiy muhitga, balki inson tafakkuri, madaniyati va ijtimoiy hayotiga ham bevosita ta’sir ko‘rsatmoqda. Shu 
bois pedagog kadrlarni tayyorlash jarayonida ekologik bilim, ko‘nikma va qadriyatlarni shakllantirish kompleks 
yondashuvni talab etadi. Ayniqsa, tasviriy san’at ta’limi orqali ekologik madaniyatni rivojlantirish imkoniyatlari 
keng bo‘lib, u talabalarning estetik didi, ijodiy tafakkuri va tabiatga ongli munosabatini uyg‘un shakllantiradi. 

TADQIQOT METODOLOGIYASI
Mazkur hujjatlar ta’lim muassasalari, xususan, oliy pedagogik ta’lim tizimi oldiga ekologik kompetentlikni 

rivojlantirish, ekologik tarbiyani kuchaytirish hamda innovatsion pedagogik texnologiyalarni joriy etish kabi 
muhim vazifalarni qo‘yadi. Shu nuqtai nazardan, bo‘lajak tasviriy san’at o‘qituvchilarining ekologik kompetent­
ligini rivojlantirish dolzarb ilmiy-pedagogik muammo sifatida maydonga chiqadi. Tasviriy san’at ta’limi o‘zining 
estetik, ijodiy va tarbiyaviy imkoniyatlari bilan ekologik madaniyatni shakllantirishda muhim vosita hisoblanadi [7]. 

Badiiy-loyihaviy faoliyat orqali talabalar tabiatdagi jarayonlarni chuqur anglaydi, ekologik muammolarni 
badiiy obrazlarda ifodalaydi hamda ularga nisbatan shaxsiy munosabatini shakllantiradi. Bu esa ekologik 
kompetentlikning kognitiv, emotsional va faoliyatga yo‘naltirilgan tarkibiy qismlarini kompleks rivojlantirish 
imkonini beradi.

1	 https://lex.uz/ru/docs/4354743 
2	 https://lex.uz/uz/docs/-7128153 
3	 https://lex.uz/ru/docs/-7369703 

TAHLIL VA NATIJALAR
Ekologik kompetentlik tushunchasi o‘z ichiga nafaqat ekologik bilimlarni, balki tabiatga nisbatan ongli 

munosabat, ekologik muammolarni anglash, ularni hal etishda faol ishtirok etish, shuningdek, ekologik qadri­
yatlarni amaliy faoliyatda qo‘llay olish qobiliyatlarini ham qamrab oladi [4]. Ushbu yondashuv ekologik kompe­
tentlikni shakllantirishda faqat nazariy bilimlar emas, balki amaliy va ijodiy faoliyatning ham muhimligini 
tasdiqlaydi. Shu nuqtai nazardan, badiiy-loyihaviy faoliyat bo‘lajak tasviriy san’at o‘qituvchilarining ekologik 
kompetentligini rivojlantirishda samarali metodik vosita sifatida namoyon bo‘ladi.

Loyiha asosida tashkil etilgan ta’lim jarayoni talabalarga mustaqil fikrlash, muammoni aniqlash, tahlil qilish 
va yechim ishlab chiqish imkonini beradi. Badiiy faoliyat esa ushbu jarayonga emotsional-estetik komponentni 
qo‘shib, ekologik muammolarni chuqurroq anglashga yordam beradi. Masalan, talabalar ekologik muammolarni 
tasviriy san’at vositalari orqali ifodalash jarayonida tabiatdagi muvozanat, inson faoliyatining salbiy oqibatlari va 
ularni bartaraf etish yo‘llari haqida kengroq tasavvurga ega bo‘ladilar.

Badiiy-loyihaviy faoliyatning metodik mohiyati integrativ yondashuv bilan belgilanadi [5], ya’ni unda ekolo­
giya, pedagogika, psixologiya va san’at fanlari o‘zaro uyg‘unlashadi. Bu jarayonda talabalarga ekologik mav
zularda ijodiy loyihalar ishlab chiqish, masalan, “Tabiatni asraylik”, “Ekologik muvozanat”, “Yashil kelajak” kabi 
mavzularda plakatlar, installyatsiyalar, kompozitsiyalar yaratish topshiriqlari beriladi. Ushbu faoliyat nafaqat 
bilimlarni mustahkamlaydi, balki talabalarning ijodiy salohiyatini ham rivojlantiradi. 

Metodik jihatdan qaraganda, badiiy-loyihaviy faoliyat bir necha bosqichlarda amalga oshiriladi: muammoni 
aniqlash, axborot to‘plash, g‘oya ishlab chiqish, badiiy yechimni yaratish va natijani taqdim etish. Har bir 
bosqichda talabalarning mustaqilligi, kreativligi va ekologik tafakkuri rivojlanadi. Ayniqsa, yakuniy taqdimot 
bosqichida talabalar o‘z ishlarini himoya qilish orqali ekologik muammolar yuzasidan o‘z pozitsiyasini asoslab 
berishga o‘rganadilar.

Shuningdek, badiiy-loyihaviy faoliyat orqali ekologik tarbiya berishning afzalliklaridan biri shundaki, u tala­
balarda nafaqat bilim, balki qadriyat va munosabatlarni ham shakllantiradi. Tabiatni tasvirlash, uning go‘zalligini 
san’at orqali ifodalash jarayonida talabalar tabiatga nisbatan estetik va axloqiy munosabatni chuqur his etadilar, 
bu esa ekologik madaniyatning muhim tarkibiy qismi hisoblanadi. Natijada, bo‘lajak tasviriy san’at o‘qituvchilari
ning ekologik kompetentligini badiiy-loyihaviy faoliyat orqali rivojlantirish ularning kasbiy tayyorgarligini oshirish 
bilan birga, kelajak avlodda ekologik madaniyatni shakllantirishga xizmat qiladi, chunki bunday o‘qituvchilar 
nafaqat bilim beruvchi, balki ekologik ong va madaniyat targ‘ibotchisi sifatida ham faoliyat yuritadilar.

Badiiy-loyihaviy faoliyatni oddiy “qo‘shimcha mashg‘ulot” deb qarash xato; u to‘g‘ri tashkil etilganda bo‘lajak 
tasviriy san’at o‘qituvchilarida ekologik kompetentlikni rivojlantiruvchi asosiy metodik mexanizmlardan biriga 
aylanadi, chunki aynan shu faoliyat turi nazariy ekologik bilimlarni amaliy, ijodiy va shaxsiy tajriba bilan uyg‘un­
lashtiradi. 

Badiiy-loyihaviy faoliyatning samaradorligi shundaki, u talabaning bir vaqtning o‘zida bir nechta kompe­
tensiyalarini rivojlantiradi: ekologik muammoni anglash, uni tahlil qilish, badiiy obraz orqali ifodalash va ijti­
moiy ahamiyatga ega xulosalar chiqarish, bu jarayonda talaba passiv bilim oluvchi emas, balki faol yaratuvchi 
subyektga aylanadi, natijada ekologik bilimlar shunchaki nazariya bo‘lib qolmay, balki shaxsiy e’tiqod va hayotiy 
pozitsiyaga aylanadi.

Ayniqsa, loyiha asosida ishlash jarayonida talabalarda ekologik muammolarni real hayot bilan bog‘lash, 
tabiat va inson o‘rtasidagi bog‘liqlikni anglash, ijodiy fikrlash va vizual ifoda ko‘nikmalarini rivojlantirish hamda 
ekologik mas’uliyat va fuqarolik pozitsiyasini shakllantirish kabi muhim jihatlar rivojlanadi. Shu jihatdan badi­
iy-loyihaviy faoliyat ekologik kompetentlikning bilim - munosabat - faoliyat komponentlarini birlashtiruvchi 
kompleks metod sifatida namoyon bo‘ladi. 

Quyida ana shunday namunaviy badiiy loyiha keltiriladi: loyiha nomi “Yashil kelajak – mening nigohimda”, 
loyiha maqsadi talabalarda ekologik muammolarni anglash, ularga nisbatan shaxsiy munosabatni shakllantirish 
hamda ularni tasviriy san’at vositalari orqali ifodalash orqali ekologik kompetentlikni rivojlantirishdan iborat, 
loyiha vazifalari atrof-muhit muammolarini o‘rganish, ekologik muammolarni badiiy obrazlarda aks ettirish, ijodiy 
fikrlash va dizayn ko‘nikmalarini rivojlantirish hamda ekologik targ‘ibot xarakteridagi san’at asarlarini yaratishni 
qamrab oladi, loyiha bosqichlari esa muammoni aniqlash, tahlil va g‘oya ishlab chiqish, badiiy yechim yaratish, 
taqdimot va himoya hamda refleksiya bosqichlaridan iborat, kutilayotgan natijalar sifatida ekologik bilimlarning 
mustahkamlanishi, talabalarda ekologik ong va madaniyatning shakllanishi, ijodiy va tanqidiy fikrlashning rivo­
jlanishi hamda ekologik muammolarga befarq bo‘lmagan shaxsning shakllanishi ko‘zda tutiladi. 

XULOSA 
Xulosa qilib aytganda, ekologik ta’lim va tarbiya jarayoni faqat nazariy bilimlarni berish bilan cheklan­

masdan, balki talabalarning ijodiy faoliyati orqali mustahkamlanishi lozim, badiiy-loyihaviy faoliyat esa ekologik 
muammolarni anglash, ularni badiiy obrazlar orqali ifodalash va amaliy yechimlar ishlab chiqish imkonini beruv

chi samarali metodik vosita sifatida namoyon bo‘ladi, u ta’lim jarayonini amaliyot bilan bog‘laydi, talabalarda 
ekologik ong va madaniyatni shakllantiradi hamda ularni kelajakda ekologik tarbiya bera oladigan malakali 
pedagog sifatida tayyorlaydi, shu sababli ushbu metodik yondashuvni ta’lim jarayoniga keng tatbiq etish dolzarb 
pedagogik vazifalardan biri hisoblanadi. 

